
CENTRALNA BANKA

BOSNE I HERCEGOVINE

Broj: UV-122-58/14 LjJ

Sarajevo, 31. mart 2014. godine

Na osnovu člana 36. Zakona o Centralnoj banci Bosne i Hercegovine («Službeni glasnik BiH», 1/97, 29/02, 13/03, 14/03, 9/05, 76/06 i 32/07) i člana 52. Pravilnika Centralne banke Bosne i Hercegovine UV broj: 120/05 od 29. juna 2005. godine, 100-UV broj: 66/10 od 29. aprila 2010. godine, 100-UV broj: 130/11 od 30. marta 2011. godine, 100-UV broj: 18/12 od 31. januara 2012. godine, 100-UV broj: 10/13 od 31. januara 2013. godine, 100-UV broj: 73/13 od 28. juna 2013. godine i 100-UV broj: 106/13 od 31. oktobra 2013. godine Upravno vijeće Centralne banke Bosne i Hercegovine, na 5. sjednici od 31. marta 2014. godine donosi 

Uputstvo

o  načinu postupanja, aktivnostima i mjerama Centralne banke Bosne i Hercegovine 

kada komercijalna banka ne ispuni obavezu u pogledu utvrđivanja i održavanja obavezne rezerve i u slučaju statusnih promjena komercijalne banke

DIO I - Predmet uputstva

Član 1. 

(1) Ovim uputstvom se uređuje način postupanja kao i aktivnosti i mjere koje Centralna banka Bosne i Hercegovine (u daljem tekstu: Centralna banka) poduzima na računu rezervi komercijalne banke (u daljem tekstu: banka) i na računu za poravnanje u sistemu BPRV-a, u slučajevima:

a) kada banka, u skladu s propisom Centralne banke o utvrđivanju i održavanju obaveznih rezervi (u daljem tekstu: obavezna rezerva) i utvrđivanju naknade na iznos rezerve, ne ispuni obaveznu rezervu nakon: 
1) jednog perioda održavanja, 
2)  dva uzastopna perioda održavanja,

3) tri uzastopna perioda održavanja.
b) statusnih promjena banke
1) uvođenja privremene uprave i imenovanja privremenog upravnika,
2) ukidanja dozvole za rad i pokretanja postupka likvidacije banke, 

3) ukidanja dozvole za rad i pokretanja postupka stečaja nad bankom, 

4) ukidanja dozvole za rad i pripajanja banke drugoj banci,

5) ukidanja dozvole za rad i spajanja banaka u novu/ishodnu banku,
6) ukidanja dozvole za rad i podjele banke u nove/ishodne banke.
(2) Ukidanje dozvole za rad u skladu s pozitivnim zakonskim propisima i ovim uputstvom podrazumijeva ukidanje bankarske licence ili bankarske dozvole. 

DIO II - Aktivnosti i mjere u slučaju kada banka ne ispuni obaveznu rezervu 

Član 2.

U slučaju kad banka ne ispuni obaveznu rezervu nakon jednog perioda održavanja, Centralna banka će:

a) izvršiti obračun obavezne rezerve i obavijestiti banku o visini manjka i o obračunatoj kaznenoj kamati, 

b) po izvršenom obračunu obavijestiti Agenciju za bankarstvo Federacije Bosne i Hercegovine, odnosno Agenciju za bankarstvo Republike Srpske (u daljem tekstu: nadležna agencija), 

c) naplatiti obračunatu kaznenu kamatu s računa rezervi banke u korist računa Centralne banke u roku do pet dana od isteka prethodnog perioda održavanja. Ukoliko na računu rezervi banke nema dovoljno sredstava, vršiti sukcesivno naplatu sve do konačne naplate cjelokupnog iznosa.
Član 3.

U slučaju kad banka ne ispuni obaveznu rezervu nakon dva uzastopna perioda održavanja, Centralna banka će:

a) naredni radni dan, nakon isteka drugog uzastopnog perioda održavanja u kojem banka ne ispuni obaveznu rezervu, prestati obavljati transakcije koje se odnose na smanjenje računa rezervi po zahtjevu banke,
b) omogućiti banci plaćanje s računa za poravnanje u sistemu BPRV-a samo do iznosa ostvarenih dnevnih priliva na tom računu, 

c) izvršiti obračun obavezne rezerve i banku obavijestiti o visini manjka i o obračunatoj kaznenoj kamati,

d) po izvršenom obračunu obavijestiti nadležnu agenciju, kako bi se poduzele odgovarajuće mjere, 
e) nastaviti prenositi saldo računa za poravnanje u sistemu BPRV-a na račun rezervi banke,

f) naplatiti obračunatu kaznenu kamatu s računa rezervi banke u korist računa Centralne banke u roku do pet dana od isteka prethodnog perioda održavanja. Ukoliko na računu rezervi banke nema dovoljno sredstava, vršiti sukcesivno naplatu sve do konačne naplate cjelokupnog iznosa.
Član 4.
Centralna banka će ponovo početi obavljati transakcije koje se odnose na smanjenje računa rezervi po zahtjevu banke iz člana 3. ovog uputstva, narednog radnog dana nakon što banka ispuni obaveznu rezervu za tekući period održavanja.
Član 5.

U slučaju kad banka ne ispuni obaveznu rezervu nakon tri uzastopna perioda održavanja, Centralna banka će:

a) naredni radni dan, nakon isteka trećeg uzastopnog perioda održavanja u kome banka ne ispuni obaveznu rezervu, prestati obavljati sva plaćanja s računa za poravnanje u sistemu BPRV-a,

b) izvršiti obračun obavezne rezerve i banku obavijestiti o visini manjka i o obračunatoj kaznenoj kamati,

c) po izvršenom obračunu obavijestiti nadležnu agenciju kako bi ista mogla poduzeti odgovarajuće korake protiv banke, 

d) nastaviti prenositi saldo računa za poravnanje u sistemu BPRV-a na račun rezervi banke,

e) naplatiti obračunatu kaznenu kamatu s računa rezervi banke u korist računa Centralne banke u roku do pet dana od isteka prethodnog perioda održavanja. Ukoliko na računu rezervi banke nema dovoljno sredstava, vršiti sukcesivno naplatu sve do konačne naplate cjelokupnog iznosa.
Član 6.

Centralna banka će nastaviti obavljati transakcije koje se odnose na smanjenje računa rezervi i plaćanja s računa za poravnanje u sistemu BPRV-a, po zahtjevu banke iz člana 5. ovog uputstva, narednog radnog dana nakon što banka ispuni obaveznu rezervu za tekući period održavanja.
Član 7.

Bez obzira na preduzete aktivnosti i mjere od strane Centralne banke, banka je i dalje u obavezi da podnosi izvještaj za obračun obavezne rezerve, a Centralna banka će nastaviti vršiti obračun obavezne rezerve.

DIO III - Aktivnosti i mjere u slučaju statusnih promjena banke
Član 8.
Centralna banka, u skladu s dostavljenim aktom nadležne agencije o statusnoj promjeni banke, preduzima odgovarajuće aktivnosti i mjere na računu rezervi i računu za poravnanje u sistemu BPRV-a. 
Član 9.

U slučaju uvođenja privremene uprave i imenovanja privremenog upravnika, Centralna banka će:

a) ažurirati registar potpisnika banke u skladu s obavezom privremenog upravnika da dostavi dokaz o deponovanom potpisu tj. specimen (odnosno specimen potpisa),
b) nastaviti vršiti obračun obavezne rezerve i obračun  pripadajuće naknade i kaznene kamate,
c) postupiti u skladu s aktivnostima i mjerama iz dijela II ovog uputstva u slučaju da banka ne ispuni obaveznu rezervu.
Član 10.

U slučaju ukidanja dozvole za rad i pokretanja postupka likvidacije banke, Centralna banka će:

a) od likvidacionog upravnika zahtijevati dostavljanje dokaza o deponovanom potpisu odnosno specimen u cilju ažuriranja registra potpisnika,

b) odmah po dostavljanju akta nadležne agencije o ukidanju dozvole za rad i pokretanju  postupka likvidacije, ugasiti račun za poravnanje u sistemu BPRV-a,

c) s datumom ukidanja dozvole za rad i pokretanja postupka likvidacije prestati vršiti obračun obavezne rezerve,
d) dozvoliti raspolaganje sredstvima na računu rezervi na osnovu zahtjeva likvidacionog upravnika, u svrhu prenosa sredstava na račun banke u likvidaciji,
e) nakon izmirenja svih međusobnih prava i obaveza, ugasiti račun rezervi i to najkasnije do 60 dana od pokretanja postupka likvidacije, 

f) preuzeti server za platni promet koji je vlasništvo Centralne banke.  

Član 11.

U slučaju ukidanja dozvole za rad i pokretanja postupka stečaja nad bankom, Centralna banka će:

a) od stečajnog upravnika zahtijevati dostavljanje dokaza o deponovanom potpisu odnosno specimen u cilju ažuriranja registra potpisnika,
b) odmah po dostavljanju akta nadležne agencije o ukidanju dozvole za rad i pokretanju postupka stečaja nad bankom, ugasiti račun za poravnanje u sistemu BPRV-a, 

c) s datumom ukidanja dozvole za rad i pokretanja postupka stečaja nad bankom prestati vršiti obračun obavezne rezerve,
d) dozvoliti raspolaganje sredstvima na računu rezervi na osnovu zahtjeva stečajnog upravnika, u svrhu prenosa sredstava na račun banke u stečaju,
e) nakon izmirenja svih međusobnih prava i obaveza, ugasiti račun rezervi i to najkasnije do 60 dana od pokretanja postupka stečaja nad bankom,
f) preuzeti server za platni promet koji je vlasništvo Centralne banke.  

Član 12.

U slučaju ukidanja dozvole za rad i pripajanja banke drugoj banci, Centralna banka će:

a) prestati obavljati transakcije koje se odnose na smanjenje računa rezervi banke koja se pripaja, prema datumu ukidanja dozvole za rad iz akta nadležne agencije,
b) ugasiti račun za poravnanje u sistemu BPRV-a banke koja se pripaja, prema datumu ukidanja dozvole za rad iz akta nadležne agencije,
c) nakon datuma pripajanja banke nastaviti vršiti obračun obavezne rezerve za banku kojoj je banka pripojena (u izvještaj za obračun obavezne rezerve uključuje se prosjek stanja depozita banke koja se pripaja), 

d) nakon izmirenja svih međusobnih prava i obaveza ugasiti račun rezervi banke koja se pripaja, a saldo računa rezervi na zahtjev banke koja se pripaja prenijeti na račun rezervi banke kojoj je banka pripojena,

e) od banke koja se pripaja preuzeti server za platni promet koji je vlasništvo Centralne banke. 

Član 13.

(1) U slučaju ukidanja dozvole za rad i spajanja banaka u novu/ishodnu banku, Centralna banka će:
a) prestati obavljati transakcije koje se odnose na smanjenje računa rezervi banaka koje se spajaju, prema datumu ukidanja dozvole za rad iz akta nadležne agencije,

b) otvoriti račun rezervi nove/ishodne banke u skladu s aktom nadležne agencije i izvodom iz sudskog registra,
c) ugasiti račune za poravnanje u sistemu BPRV-a banaka koje se spajaju i otvoriti račun za poravnanje u sistemu BPRV-a za novu/ishodnu banku u skladu s aktima nadležne agencije,
d) nakon datuma spajanja banaka nastaviti vršiti obračun obavezne rezerve za novu/ishodnu banku (izvještaj za obračun obavezne rezerve uključuje prosjek stanja depozita banaka koje se spajaju),
e) nakon izmirenja svih međusobnih prava i obaveza ugasiti račune rezervi banaka koje se spajaju, a saldo računa rezervi na zahtjev banaka koje se spajaju prenijeti na račun rezervi nove/ishodne banke.
(2) Ako se banke dogovore, nova/ishodna banka može zadržati račun rezervi i račun za poravnanje u sistemu BPRV-a jedne od banaka koji je bio aktivan prije statusne promjene spajanja banaka, uz obavezu da se Centralna banka o tome pravovremeno obavijesti.
Član 14.

(1) U slučaju ukidanja dozvole za rad i podjele banke u nove/ishodne banke, Centralna banka će: 
a) prestati obavljati transakcije koje se odnose na smanjenje računa rezervi banke koja se dijeli, prema datumu ukidanja dozvole za rad  iz akta nadležne agencije,
b) otvoriti račune rezervi novih/ishodnih banaka u skladu s aktom nadležne agencije i izvodom iz sudskog registra,
c) ugasiti račun za poravnanje u sistemu BPRV-a banke koja se dijeli i otvoriti račune za poravnanje u sistemu BPRV-a za nove/ishodne banke u skladu s aktima nadležne agencije,

d) nastaviti vršiti obračun obavezne rezerve za nove/ishodne banke (osnovica za obračun obavezne rezerve utvrđuje se na bazi prosječnog stanja depozita deponenata koji su pripali novim/ishodnim bankama),
e) nakon izmirenja svih međusobnih prava i obaveza ugasiti račun rezervi banke koja se dijeli, a saldo računa rezervi, na zahtjev banke koja se dijeli, prenijeti na račun rezervi novih/ishodnih banaka.
(2) Ako se banke dogovore, jedna od novih/ishodnih banaka može zadržati račun rezervi i račun za poravnanje u sistemu BPRV-a koji je bio aktivan prije statusne promjene podjele banke, uz obavezu da se Centralna banka o tome pravovremeno obavijesti.
DIO IV - Pravo Centralne banke na prioritet
Član 15.

U slučaju kada banka ne ispuni obaveznu rezervu, bez obzira na period održavanja obavezne rezerve,  Centralna banka će imati prioritet u pogledu naplate nenaplaćene kaznene kamate i svih ostalih potraživanja, u skladu sa Zakonom o Centralnoj banci.

DIO V - Prelazne i završne odredbe

Član 16.

Ovo uputstvo stupa na snagu osmog dana od dana objavljivanja u «Službenom glasniku Bosne i Hercegovine», a objaviće se i u «Službenim novinama Federacije BiH», «Službenom glasniku Republike Srpske» i «Službenom glasniku Brčko distrikta BiH».

                                                                                            Predsjedavajući

                                                                                            Upravnog vijeća Centralne banke

                                                                                            Bosne i Hercegovine 

                                                                                                                 GUVERNER                      

                                                                                                             dr Kemal Kozarić    
